Siarad gyda fi - Cam 2: Cynllun Cyflawni ar gyfer Lleferydd, Iaith a Chyfathrebu 2026 i 2030 – ymatebion drafft i’r cwestiynau ymgynghori
· sylwer y byddwn yn cyflwyno ein hymateb gan ddefnyddio’r ffurflen ar-lein https://www.gov.wales/node/73743/respond-online
Cwestiynau ymgynghori

Defnyddir yr ymatebion i’r cwestiynau ymgynghori canlynol i sbarduno camau cynllunio nesaf y rhaglen ‘Siarad gyda fi’ a llywio cynnwys y cynllun cyflawni.

Cwestiwn 1: Ydych chi'n cytuno â'r datganiad - mae'r enw 'Siarad gyda fi - Cam 2’ yn ddefnyddiol ac yn berthnasol i gwmpasu ymestyn y gwaith hwn i blant rhwng 5 ac 11 oed. Os na, allwch chi awgrymu rhywbeth arall?

-

Cwestiwn 2: Ydych chi'n cytuno y bydd y dull a awgrymwyd o godi ymwybyddiaeth o bwysigrwydd lleferydd, iaith a chyfathrebu (amcan 1) yn helpu i hwyluso gwell canlyniadau i fabanod a phlant?

Mae Cyngor y Gweithlu Addysg (CGA) yn ymateb i’r ymgynghoriad hwn yn rhinwedd ei swyddogaeth fel y rheoleiddiwr proffesiynol annibynnol ar gyfer y gweithlu addysg yng Nghymru. Fe’n sefydlwyd gan Ddeddf Addysg (Cymru) 2014 (y Ddeddf), fel y’i diwygiwyd, ac rydym yn rheoleiddio ymarferwyr addysg ar draws 13 o wahanol gategorïau cofrestru sy’n rhychwantu ysgolion, addysg bellach, gwaith ieuenctid, addysg oedolion, a dysgu seiliedig ar waith. Ein Cofrestr Ymarferwyr Addysg (y Gofrestr) yw’r gofrestr ehangaf o weithwyr addysg proffesiynol yn y byd, gyda dros 91,000 o ymarferwyr wedi’u cofrestru. 

Mae cyfran sylweddol o’n cofrestreion (athrawon ysgol, arweinwyr ysgol a gweithwyr cymorth dysgu mewn ysgol) yn gweithio mewn ysgolion cynradd ac felly’n ymgysylltu â dysgwyr 5-11 oed bob dydd, ym mhob rhan o Gymru. Gan fod yr ymarferwyr hyn yn gweithio’n uniongyrchol gyda llawer o’r plant y bydd Siarad gyda fi – Cam 2 yn effeithio arnynt, maen nhw mewn sefyllfa dda i ddeall pwysigrwydd yr agenda hon. Felly, croesawn y fenter a chytunwn yn gryf fod rhaid i wella safonau lleferydd, iaith a chyfathrebu fod yn flaenoriaeth allweddol i bawb sy’n gweithio ym maes addysg yng Nghymru. 

Er bod gwella sgiliau lleferydd, iaith a chyfathrebu yn cynnig buddion clir a thra hysbys i’r plant eu hunain, hoffem hefyd amlygu’r buddion posibl i’n cofrestreion a allai ddeillio o gynllun llwyddiannus. Mae’r rhain yn cynnwys ymddygiad gwell yn yr ystafell ddosbarth, gan fod plant sy’n gallu mynegi eu hunain a rheoleiddio eu hemosiynau yn well yn llai tebygol o lawer o gyflwyno heriau ymddygiadol. Mae hyn, yn ei dro, yn lleihau’r pwysau sy’n gysylltiedig â rheoli dosbarth, gan alluogi ymarferwyr i dreulio mwy o amser yn addysgu a dysgu, yn hytrach na datrys problemau. 
Mae sgiliau lleferydd, iaith a chyfathrebu cryfach hefyd yn helpu plant i ddeall cyfarwyddiadau a dysgu yn fwy effeithiol, gan gefnogi ymgysylltiad gwell â’r cwricwlwm a chyrhaeddiad gwell, yn gyffredinol. Mae sgiliau cyfathrebu gwell hefyd yn cryfhau’r berthynas rhwng plant ac ymarferwyr, yn gwella rhyngweithio â chyfoedion ac yn cyfrannu at awyrgylch mwy cadarnhaol yn yr ystafell ddosbarth. Felly, wrth i amser fynd heibio, fe allai sgiliau lleferydd, iaith a chyfathrebu gwell helpu i liniaru rhywfaint o’r pwysau llwyth gwaith sy’n wynebu athrawon a gweithwyr cymorth dysgu a helpu i ddatblygu amgylcheddau dysgu mwy cynhwysol i blant. 
Mae CGA yn credu bod cynyddu ymwybyddiaeth o bwysigrwydd lleferydd, iaith a chyfathrebu, yn enwedig ymhlith teuluoedd babanod a phlant (yn ogystal â’r plant eu hunain), yn hollbwysig er mwyn hwyluso’r canlyniadau cadarnhaol a ddisgrifir yn y ddogfen ymgynghori. Felly, cefnogwn y cynnig i gynnal adolygiad o lenyddiaeth i amlygu negeseuon lleferydd, iaith a chyfathrebu sy’n seiliedig ar dystiolaeth ar gyfer plant 5 i 11 oed, oherwydd bydd hyn yn sicrhau bod teuluoedd ac ymarferwyr yn derbyn arweiniad clir a chywir, sy’n briodol yn ddatblygiadol. 
Byddai’r ymgyrch gyhoeddusrwydd ddwyieithog, genedlaethol a awgrymwyd yn cryfhau dealltwriaeth y cyhoedd o ddatblygiad lleferydd, iaith a chyfathrebu nodweddiadol ymhellach ac yn hyrwyddo strategaethau syml, effeithiol y gall rhieni a gofalwyr eu defnyddio gartref, gan helpu i greu negeseuon cyson ledled Cymru. Yn ogystal, bydd rhannu tystiolaeth a chyngor ymarferol ynglŷn ag effaith sgriniau a thechnoleg ddigidol ar les plant yn galluogi ymarferwyr a theuluoedd i wneud penderfyniadau gwybodus am sut i ddefnyddio (neu beidio â defnyddio) technoleg fodern i gefnogi sgiliau cyfathrebu’n effeithiol. 
Bydd darparu strategaethau ymarferol y gall ein cofrestreion eu cymhwyso’n uniongyrchol yn yr ystafell ddosbarth, ynghyd ag enghreifftiau clir o ymarfer effeithiol, yn cefnogi gweithredu ymhellach. Byddai astudiaethau achos o ysgolion yng Nghymru a thu hwnt yn arbennig o ddefnyddiol wrth ddangos sut gall gwahanol ddulliau wella datblygiad lleferydd, iaith a chyfathrebu ar draws ystod o oedrannau ac anghenion dysgwyr. Byddem hefyd yn cefnogi ymgorffori negeseuon lleferydd, iaith a chyfathrebu allweddol yn adnoddau presennol Cwricwlwm i Gymru, oherwydd byddai hyn yn golygu y gellir ymgorffori’r arweiniad o fewn deunyddiau y mae ymarferwyr eisoes yn eu defnyddio, yn hytrach na chreu adnoddau annibynnol ychwanegol. Byddai’r dull hwn yn helpu i sicrhau bod lleferydd, iaith a chyfathrebu yn cael eu hintegreiddio’n ystyrlon ar draws pob Maes Dysgu a Phrofiad (ond yn enwedig o fewn Iechyd a Lles ac Ieithoedd, Llythrennedd a Chyfathrebu) ar yr un pryd â lleihau unrhyw ofynion ychwanegol ar y gweithlu gymaint â phosibl. Wrth i unrhyw adnoddau o’r fath ddatblygu, bydd yn bwysig i Lywodraeth Cymru ymgysylltu â phartneriaid allweddol, gan gynnwys partneriaethau Addysg Gychwynnol Athrawon (AGA) a CGA, i sicrhau bod y cynnwys yn gywir, yn gymesur ac yn cyd-fynd â fframweithiau achredu a dysgu proffesiynol ehangach. Bydd hyn yn helpu i sicrhau bod unrhyw arweiniad yn cynorthwyo ymarferwyr yn effeithiol heb ychwanegu llwyth gwaith diangen, gan eu galluogi i integreiddio dulliau sy’n canolbwyntio ar leferydd, iaith a chyfathrebu i’w hymarfer presennol yn effeithlon ac yn gynaliadwy.

Cwestiwn 3: Ydych chi'n cytuno y bydd y dull a awgrymwyd o wella’r broses o nodi anghenion lleferydd, iaith a chyfathrebu (amcan 2) yn helpu i hwyluso gwell canlyniadau i fabanod a phlant?

Mae CGA yn cytuno ei bod yn hollbwysig i ymarferwyr (ein cofrestreion yn y sector ysgolion a’r rhai sy’n gweithio yn sector y blynyddoedd cynnar) gael eu grymuso i adnabod arwyddion cynnar anghenion lleferydd, iaith a chyfathrebu. Bydd hefyd yn bwysig sicrhau, ledled Cymru, bod dulliau o adnabod anghenion lleferydd, iaith a chyfathrebu yn gyson, wedi’u seilio ar dystiolaeth ac yn cyd-fynd ag arfer gorau. 

Byddai’r adolygiad arfaethedig o’r trefniadau asesu presennol mewn ysgolion yn gam cyntaf synhwyrol, gan helpu i greu darlun clir o arferion presennol a galluogi adnabod unrhyw ddiffygion, bylchau neu anghysondebau, ar yr un pryd ag amlygu enghreifftiau o arfer da presennol. Byddai adolygiad annibynnol o offer adnabod wedi’u seilio ar dystiolaeth ar gyfer plant pum mlwydd oed a hŷn, yn Gymraeg a Saesneg, yn ategu hyn, gan helpu i sicrhau bod y dulliau mwyaf effeithiol yn cael eu cydnabod a’u defnyddio i lywio ymarfer yn y dyfodol.  


Cwestiwn 4: Ydych chi'n cytuno y bydd y dull a awgrymwyd o wella’r cymorth i'r rhai sydd ag anghenion lleferydd, iaith a chyfathrebu (amcan 3) yn helpu i hwyluso gwell canlyniadau i fabanod a phlant?
Bydd rhaid sicrhau bod y gweithlu ysgolion yn meddu ar y wybodaeth a’r offer priodol i ddarparu cymorth effeithiol i ddysgwyr ag anghenion lleferydd, iaith a chyfathrebu. Felly, mae CGA yn cefnogi’r gweithgareddau newydd yn y maes hwn a gynigir yn yr ymgynghoriad, yn benodol yr adolygiad o ymyriadau lleferydd, iaith a chyfathrebu wedi’u seilio ar dystiolaeth ar gyfer plant pum mlwydd oed a hŷn (yn Gymraeg a Saesneg) a chwmpasu’r ddarpariaeth bresennol ar gyfer dysgwyr oed ysgol yng Nghymru. Bydd hyn yn helpu pawb sy’n gweithio yn y sectorau gofal plant ac ysgolion i ddatblygu dealltwriaeth gliriach o sut beth yw cymorth o ansawdd uchel wedi’i seilio ar dystiolaeth, ac yn sicrhau bod ymarferwyr yn gallu defnyddio’r dulliau mwyaf effeithiol. Bydd arweiniad cryfach ynglŷn â llwybrau ymyrryd yn arbennig o ddefnyddiol i Gydlynwyr Anghenion Dysgu Ychwanegol ac arbenigwyr eraill mewn ysgolion, ac yn caniatáu i ysgolion ymateb yn gynharach ac yn fwy effeithiol i anghenion sy’n dod i’r amlwg. 

Cwestiwn 5: Ydych chi'n cytuno y bydd y camau gweithredu arfaethedig i uwchsgilio'r gweithlu i ddiwallu anghenion lleferydd, iaith a chyfathrebu (amcan 4) yn arwain at adnabod anghenion yn well a chymorth gwell?

Mae CGA o’r farn y bydd rhaid darparu dysgu proffesiynol o ansawdd uchel i ymarferwyr er mwyn sicrhau bod arfer gorau’n cael ei ledaenu’n effeithiol a bod plant a theuluoedd ledled Cymru yn cael cymorth o ansawdd uchel yn gyson. Bydd darpariaeth o’r fath yn allweddol i helpu’r gweithlu ysgolion (gan gynnwys athrawon, arweinwyr a gweithwyr cymorth dysgu) i ddeall y dulliau mwyaf effeithiol ac ymarferol, wedi’u seilio ar y dystiolaeth orau sydd ar gael. Er mwyn uwchsgilio’r gweithlu’n effeithiol, bydd rhaid i’r dysgu proffesiynol a gynigir fod o’r ansawdd uchaf ac ar gael i ymarferwyr ledled Cymru, gan sicrhau bod pob un, ni waeth am eu rôl neu eu lleoliad, yn gallu datblygu’r hyder a’r gallu sy’n angenrheidiol i gynorthwyo dysgwyr ag anghenion lleferydd, iaith a chyfathrebu. 

Ac yntau’n gorff dysgu proffesiynol cenedlaethol newydd sy’n gyfrifol am gyflwyno rhaglenni sy’n adlewyrchu a hyrwyddo blaenoriaethau cenedlaethol, bydd angen i Dysgu gyflawni rôl ganolog wrth sicrhau cysondeb ac ansawdd ar draws y system. Bydd ei arweinyddiaeth yn allweddol i gydlynu ymagwedd strategol, gydlynol at ddysgu proffesiynol sy’n uwchsgilio’r gweithlu yn effeithiol a chryfhau ymarfer ar draws y system ysgol gyfan. Mae cwrs ar-lein byr am ddim ar gyfer ymarferwyr sy’n gweithio gyda dysgwyr 5 i 11 oed (fel yr amlinellir yn y ddogfen ymgynghori) yn cynnig dull posibl o ddarparu cymorth hyblyg, hygyrch sy’n galluogi ymarferwyr i ddatblygu gwybodaeth a sgiliau craidd mewn ffordd hawdd ei thrin ac effeithlon o ran amser.

Fel y nodwyd yn y ddogfen ymgynghori, bydd hefyd yn bwysig sicrhau bod yr arweiniad mwyaf cyfredol ar gynorthwyo dysgwyr ag anghenion lleferydd, iaith a chyfathrebu yn cael ei ymgorffori mewn rhaglenni AGA. Mae cyfrifoldebau statudol CGA yn cynnwys achredu, gwerthuso a monitro rhaglenni AGA yn erbyn meini prawf achredu Llywodraeth Cymru, ac mae’r gwaith hwn yn cael ei wneud gan ein Bwrdd Achredu AGA. Disgwylir i’r meini prawf achredu gael eu hadolygu rhwng 2026 a 2027, sy’n cynnig cyfle amserol i ystyried y ffordd orau o ymgorffori disgwyliadau sy’n gysylltiedig ag anghenion lleferydd, iaith a chyfathrebu o fewn cynnwys craidd rhaglenni AGA. Wrth wneud hynny, bydd yn hanfodol i Lywodraeth Cymru ymgysylltu’n agos â phartneriaid allweddol, gan gynnwys partneriaethau AGA a CGA, i sicrhau bod unrhyw ofynion a gyflwynir yn gywir, yn gymesur ac yn cyd-fynd â diwygiadau dysgu proffesiynol ehangach. Bydd ymgorffori anghenion lleferydd, iaith a chyfathrebu o fewn AGA yn y modd hwn yn helpu i sicrhau bod gan newydd-ddyfodiaid i’r proffesiwn ddealltwriaeth gref o adnabod lleferydd, iaith a chyfathrebu a chymorth ar ddechrau eu gyrfaoedd, ar yr un pryd ag osgoi llwyth gwaith ychwanegol diangen. 


Cwestiwn 6: Ydych chi'n cytuno y bydd y dull a awgrymir o ymgorffori cymorth ataliol ar gyfer lleferydd, iaith a chyfathrebu ar draws Cymru (amcan 5) yn helpu i hwyluso gwell canlyniadau i fabanod a phlant?

Mae CGA yn cytuno y bydd y dull a awgrymir o ymgorffori cymorth ataliol ar gyfer lleferydd, iaith a chyfathrebu ledled Cymru yn helpu i hwyluso gwell canlyniadau. Mae’n arbennig o bwysig cryfhau cysylltiadau rhwng athrawon ysgol, arweinwyr a gweithwyr cymorth dysgu a’r rhai hynny sy’n gweithio ym maes iechyd meddwl a llesiant meddyliol, oherwydd bod y berthynas rhwng sgiliau cyfathrebu a datblygiad emosiynol wedi’i hen sefydlu. Bydd cydnabod y cysylltiad hwn yn helpu i hyrwyddo ymagwedd fwy cydgysylltiedig at ymyriadau ar draws addysg a gwasanaethau iechyd meddwl, gan sicrhau bod plant yn derbyn cymorth sy’n adlewyrchu hyd a lled llawn eu hanghenion. 

Mae hefyd yn hanfodol cynnal cysylltiadau cryf â chydweithwyr sy’n arbenigo mewn llythrennedd, o ystyried y rhyngweithio agos rhwng yr iaith lafar, geirfa a datblygu sgiliau darllen ac ysgrifennu. Yn ogystal, croesawn y pwyslais ar weithio’n agos gyda chydweithwyr ym maes Anghenion Dysgu Ychwanegol (ADY), oherwydd rydym yn gwybod bod gorgyffyrddiad cryf rhwng anghenion lleferydd, iaith a chyfathrebu ac ADY ymhlith dysgwyr. Yn wir, mae data Cyfrifiad Ysgolion Blynyddol ar Lefel Disgyblion (CYBLD) 2023 yn dangos bod gan 30% o blant yng Nghymru sydd ag ADY anghenion sy’n ymwneud â lleferydd, iaith a chyfathrebu, sy’n golygu mai dyma’r angen dysgu ychwanegol mwyaf cyffredin yng Nghymru. Felly, cytunwn y bydd yn bwysig ystyried anghenion hyfforddiant parhaus Cydlynwyr ADY ac arbenigwyr ADY eraill er mwyn sicrhau bod eu dealltwriaeth o anghenion lleferydd, iaith a chyfathrebu mor gyfredol â phosibl. Gyda’i gilydd, bydd y camau gweithredu hyn yn helpu i roi mwy o eglurder i ymarferwyr ac yn caniatáu ar gyfer sefydlu system fwy integredig a chydlynol o gymorth i ddysgwyr.   

Cwestiwn 7: Ar wahân i'r 5 amcan a awgrymir ar hyn o bryd yn y ddogfen ymgynghori, a oes unrhyw amcanion eraill y dylem eu cynnwys?

-


Cwestiwn 8: Ar wahân i'r camau gweithredu arfaethedig a gynhwysir yn y ddogfen ymgynghori, a oes unrhyw gamau eraill y dylem eu cynnwys?

A ninnau’n rheoleiddiwr y gweithlu, hoffem amlygu mai pwysau llwyth gwaith yw un o’r ffactorau mwyaf arwyddocaol sy’n effeithio ar les ac ysbryd y gweithlu ysgolion yng Nghymru o hyd. Mae’n hanfodol mynd i’r afael â’r pwysau hyn, nid yn unig i gefnogi a gwella ysbryd ymarferwyr presennol, ond hefyd i gryfhau recriwtio a chadw. Felly, credwn y gallai fod yn ddefnyddiol cynnwys amcan ychwanegol sy’n canolbwyntio’n benodol ar sicrhau bod y broses o weithredu’r cynllun cyflawni yn ystyriol o’r llwyth gwaith. Fe allai hyn gynnwys cynnal asesiad ffurfiol o’r effaith ar lwyth gwaith ar gyfer unrhyw ofynion newydd sy’n deillio o’r strategaeth Siarad gyda Fi – Cam 2.


Cwestiwn 9: Yn eich barn chi, beth fyddai effeithiau tebygol yr amcanion arfaethedig yn y ddogfen ymgynghori (i hyrwyddo a chefnogi datblygiad lleferydd, iaith a chyfathrebu ymhellach ledled Cymru) ar y Gymraeg? Mae diddordeb penodol gyda ni mewn unrhyw effeithiau posibl ar gyfleoedd i ddefnyddio’r Gymraeg ac ar beidio trin y Gymraeg yn llai ffafriol na’r Saesneg.

Ydych chi’n meddwl fod cyfleoedd i hyrwyddo unrhyw effeithiau cadarnhaol?
Ydych chi’n meddwl fod cyfleoedd i liniaru unrhyw effeithiau negyddol?

-

Cwestiwn 10 - Yn eich barn chi, a fyddai modd ffurfio neu addasu'r amcanion arfaethedig yn y ddogfen ymgynghori, sef hyrwyddo a chefnogi datblygiad lleferydd, iaith a chyfathrebu ymhellach ledled Cymru, er mwyn:
• sicrhau ei fod yn cael effeithiau positif neu fwy positif ar gyfleoedd i ddefnyddio’r Gymraeg a pheidio â’i thrin yn llai ffafriol na Saesneg; neu
• liniaru unrhyw effeithiau negyddol ar ddefnyddio’r Gymraeg ac ar beidio â thrin y Gymraeg yn llai ffafriol na’r Saesneg?

-


Cwestiwn 11 – Yn eich barn chi, a ellid llunio neu newid yr amcanion arfaethedig yn y ddogfen ymgynghori er mwyn hyrwyddo effeithiau cadarnhaol, neu leihau unrhyw effeithiau negyddol, ar hawliau plant?

-

Defnyddiwch y ffurflen ymateb i’r ymgynghoriad (https://www.gov.wales/node/73743/ respond-online) i ymateb i’r cwestiynau uchod



